
Annotatsiуa: Ushbu maqolada natijaga yo‘naltirilgan budjetlashtirishni mamalakatimiz budjet tizimida qo‘llash yuzasidan 
tadqiqotlar olib borilgan. Xorijlik iqtisodchilarning natijaga yo‘naltirilgan budjetlashtirish bo‘yicha ilmiy qarashlari tahlil qi
lingan. Shuningdek, davlat xarajatlarini maqsadli rejalashtirish va moliyalashtirish imkoniyatlarini kengaytirishga qaratilgan 
qarashlar tadqiq etilgan.

Kalit so‘zlar: Natijaga yo‘raltirilgan budjetlashtirish, budjetni rejalashtirish, natijadorlik, hisobotdorlik, xabardorlik, daro-
madlar, xarajatlar, maqsadli dasturlar, budjetlararo transfertlar, resurslar.
Abstraсt: This article conducts a study of the application of results-based budgeting in the budget system of our country. 
The scientific views of foreign economists on result-oriented budgeting are analyzed. Views aimed at expanding the pos-
sibilities of targeted planning and financing of public expenditures are also explored.

Keу words: Result-oriented budgeting, budget planning, income, expenses, inter-budgetary transfers, resources. Results-

Аннотация: В данной статье проведено исследование применения бюджетирования, ориентированного на 
результат, в бюджетной системе нашей страны. Анализируются научные взгляды зарубежных экономистов на 
бюджетирование, ориентированное на результат. Также исследованы взгляды, направленные на расширение воз-
можностей целевого планирования и финансирования государственных расходов.

K I R I S H
So‘nggi yillarda davlat budjetidan moliyalashtirish tizimida ko‘pgina islohotlarning amalga oshirilishiga 

qaramay bu sohadagi bir qancha muammo va qiyinchiliklar hanuz o‘z yechimini yetarlicha topgani yo‘q. Eng 
avvalo, bu holat an’anaviy budjetlashtirish jarayonida samaradorlikni oshirish natijasida qo‘shimcha moli-
yalashtirish manbalarining talab qilinishi bilan davlat budjeti xarajatlarining ko‘zlangan rejadan ortib ketishi bilan 
izohlanmoqda. Shuni alohida ta’kidlash zarurki, so‘nggi o‘n yilda jahonning ko‘pgina rivojlangan va rivojlana
yotgan mamlakatlarida jamiyatning ijtimoiy-iqtisodiy sohalarida davlatning o‘z vazifasini amalga oshirishda 
davlat boshqaruv tizimini ya’nada takomillashtirishni taqozo etmoqda.

Jamiyatdagi islohotlarning natijaviyligi va uzviyligini ta’minlash maqsadida, avvalo, davlat moliya tizimida 
asosiy bo‘g‘in hisoblangan mamlakatning budjet islohotlarini, davlat budjet xarajatlarini aniq rejalashtirilgan 
natijalarga asoslangan ijtimoiy-iqtisodiy loyihalarni ajratish muhim va aytish mumkinki, zaruriy sharti bo‘lib kel-
moqda.

Bugungi kunda bir qator mamlakatlar (jumladan, bozor iqtisodiyoti shakllanayotgan mamlakatlar) natijaga 
yo‘naltirilgan budjetlashtirish modeliga o‘tish orqali budjet jarayonini yaxshilashga harakat qilmoqda. Asos sifa-
tida qabul qilingan yondashuv mamlakat salohiyati, ustuvor yo‘nalishlari va davlat aholisi madaniyatiga qarab 
o‘zgaradi. Biroq, bunday o‘tishning barcha modellari umumiy maqsadlarni ko‘zlaydi:

●	 mablag‘larning sarflanishini nazorat qilish va ularni taqsimlash hamda ulardan samarali foydalanishni 
yaxshilash;

●	 davlat sektori samaradorligini oshirish;

●	 davlat hokimiyati va boshqaruvi organlari hamda budjet tashkilotlarining javobgarligini kuchaytirish.

O‘zbekiston Respublikasi Prezidentining 2023-yil 11-sentyabrdagi “O‘zbekiston–2030” strategiyasi to‘g‘risi-
da”gi PF-158-son Farmoni, 46-maqsadida “Fiskal barqarorlikni ta’minlash va davlat majburiyatlarini samarali 
boshqarish” belgilangan. Ushbu maqsadga erishish uchun 5 ta samaradorlik ko‘rsatkichlaridan biri 2030-yil-
gacha “Natijaga yo‘naltirilgan budjetlashtirish” amaliyotiga to‘liq o‘tish ko‘zda tutilgan [1].

Shuningdek, O‘zbekiston Respublikasi Davlat moliyasini boshqarish tizimini takomillashtirish strategiyasi-
ning asosiy maqsadlaridan biri bu o‘rta muddatli budjet asoslarini ishlab chiqish hamda yillik budjetni shakllan-
tirishning yangi “natijaga yo‘naltirilgan budjet” (Dasturiy budjetlashtirish) tizimini joriy etish hisoblanib, mazkur 
maqsad bo‘yicha quyidagilar amalga oshirildi [2].

Har bir davlatning milliy strategiyasida (5-10 yillik) belgilangan strategik maqsadlarga erishish uchun davlat 
budjetidan sarflanadigan mablag‘larning uzviy bog‘liqligi Dasturiy budjetlashtirish tizimi orqali ta’minlanadi.

M A V Z U G A  O I D  A D A B I Y O T L A R  T A H L I L I
“Natijaga yo‘naltirilgan budjetlashtirish” (keyingi o‘rinlarda NYB deb yuritiladi) atamasining kelib chiqishi 

uzoq tarixga ega. Shu bilan birga, uning muallifligini aniqlash qiyin ko‘rinadi [3]. Masalan, resurslarni unumli va 
natijador dasturlarga nisbatan taqsimlash konsepsiyasi XX asr boshida paydo bo‘lgan Biroq, ma’lumki, NYB 
umumiy g‘oyasi birinchi marta Qo‘shma Shtatlarda paydo bo‘lib, u erda Buyuk Depressiyadan keyin, shu
ningdek, Ikkinchi Jahon urushidan keyin hukumatning yangilanishi bilan bog‘liq holda rivojlanish uchun yangi 
turtki oldi, ya’ni kutilayotgan natijalar bilan mablag‘larni sarflash to‘g‘risidagi qarorlarga tuzatuvchi o‘zgartirishlar 
kiritishga urinish sifatida namoyon bo‘ldi. Bu jarayon “natijaga yo‘naltirilgan budjetlashtirish” yoki rus tilidagi 
adabiyotlarda tez-tez uchraydigan “ dasturiy-maqsadli” budjetlashtirishdir.

Bu davr tadqiqot sohasini haligacha belgilab beruvchi budjet nazariyasining yetarli darajada ishlab chiqil-
maganligi bilan ajralib turdi. Bizning adabiyotlarni ko‘rib chiqishimiz shuni ko‘rsatadiki, bugungi kunda NYB ning 
yagona ta’rifi mavjud emas, xuddi uning yagona modeli bo‘lmaganidek. Natijaga yo‘naltirilgan budjetlashtirish 
ta’riflari budjetni taqdim etishdan tortib, “davlat faoliyati bilan bog‘liq xarajatlarga emas, balki mahsulotga, ishlab 
chiqarishga e’tibor qaratish” [4] dan “davlat va mahalliy hokimiyat organlari tomonidan samaradorlikni boshqarish 
komponentlarini budjet sikli bosqichlariga integratsiya qilish” [5] gacha o‘z ichiga oladi. Aksariyat ekspertlar va 
kuzatuvchilar tomonidan NYB ish hajmi, samaradorlik yoki natijadorlikni o‘lchash bilan birga dasturlashtirilgan 
maqsad va vazifalarga erishish uchun resurslarni taqsimlashni nazarda tutadi.

Xorijiy iqtisodchi olimlar o‘rtasida “NYB” tushunchasini ta’riflash bo‘yicha qarashlar birligi yo‘q. Shartli 
ravishda taqsimot munosabatlarini maqsad va natijalar bilan bog‘liq holda o‘rganish bilan shug‘ullanuvchi 
nazariyotchilarni to‘rtta asosiy guruhga bo‘lish mumkin.

Birinchidan, olimlar davlat faoliyati bilan bog‘liq xarajatlarga emas, balki ishlab chiqarishga asosiy e’tiborni 
qaratadigan budjetlashtirish nuqtayi nazaridan NYBni aniqlaydilar. Biroq, NYBning bu ta’rifi bizga uning barcha 
tomonlarini yetarli darajada tavsiflashga imkon bermaydi.

Ikkinchidan, NYBni “mahsulot”ni chiqarishga olib keladigan dasturlar va tadbirlar asosida hukumat faoliyatini 
qayta qurish mexanizmi sifatida ko‘radigan olimlar. Shu bilan birga, NYB dasturiy budjetlashtirishning sinonimi 
sifatida ishlatiladi va mualliflar “rejalashtirish-dasturlash-budjetlashtirish” (Planning-Programming-Budgeting 
System) va dasturiy-maqsadli budjetlashtirishning tegishli tushunchalari o‘rtasida aniq farq qilmaydi, ya’ni har 
uchala atama ko‘pincha bir-birining o‘rnida ishlatiladi [6]. Jumlalarning noaniqligi, shuningdek, NYBga o‘xshash, 
bugungi kunda dasturiy budjetlashtirishning yagona ta’rifi yoki yagona modeli mavjud emasligi bilan bog‘liq.

Uchinchidan, NYBning asosiy maqsadi sifatida hisobotdorlikni (javobgarlikni) ilgari so‘radigan iqtisodchilar. 
Bu pozitsiya aslida NYBni standart moddasi bo‘yicha budjetlashtirishga tenglashtiradi, bunda natijalar to‘g‘risi-
dagi ma’lumotlar mablag‘larni taqsimlash bo‘yicha qabul qilingan qarorlar bilan bog‘liq emas.

To‘rtinchidan, NYBni dastur maqsadlari va o‘lchanadigan natijalar asosida aniq maqsadlarga erishish 
uchun resurslarni taqsimlash usuli bilan aniqlaydigan olimlar. Xarajatlarga asoslangan moliyalashtirishga asos
langan an’anaviy yondashuvdan farq qilib, u natijalar foydasiga sarflashga qaratilgan, ya’ni missiya, maqsad va 
vazifalardan kelib chiqib moliyaviy resurslardan nima uchun foydalanilganligini tushuntirish mumkin.

Biz ushbu oxirgi olimlar guruhining talqini bilan rozi bo‘lishga moyilmiz, chunki bu holda rejalashtirish va 
budjetlashtirishning butun jarayoni xarajatlarga emas, balki natijalarga qaratilgan. Bundan tashqari, NYBning 
bunday ko‘rinishi shubhasiz, xususan, OYECD tomonidan berilgan “progressiv” ko‘rinishlarga yaqinroqdir: 
natijaga yo‘naltirilgan budjetlashtirish(performance budgeting) ajratilgan mablag‘lar va o‘lchanadigan natijalar 
o‘rtasidagi bog‘liqlikdir.

maydi va natijalar to‘g‘risidagi ma’lumotlarni budjet jarayoniga jalb qilish darajasiga qarab, natijaga yo‘nalti-
rilgan budjetlashtirishni quyidagi turlarga ajratadi:

●	 taqdimot budjeti (presentational budgeting);

●	 natijadorlikka yo‘naltirilgan - axborot (performance-informed budgeting);

●	 bevosita yoki to‘g‘ridan to‘g‘ri natijaga yo‘naltirilgan budjetlashtirish (direct performance budgeting) [7].

Ba’zi mualliflar natijaga yo‘naltirilgan budjetlashtirishning to‘rttagacha toifasini ajratib ko‘rsatishadi:

●	 natijadorlik-hisobotdorlik budjetlashtirish (performance-reported);

●	 natijadorlik-xabardorlik budjetlashtirish;

●	 natijaga yo‘naltirilgan budjetlashtirish (performance-based budgeting) va natijalar bo‘yicha to‘g‘ridan 
to‘g‘ri budjetlashtirish.

Bu guruhlash resurslarni taqsimlashda muhim ahamiyatga ega bo‘lgan natijalar to‘g‘risidagi ma’lumot
larning mavjudligi bilan tavsiflangan natijalarga yo‘naltirilgan budjetlashtirishning mavjudligi bilan ajralib turadi. 
Biroq, bu ajratilgan resurslar miqdorini ko‘rsatishi shart emas. Shunday qilib, faoliyatning ayrim turlarini asos
lash va yakuniy natijalar o‘rtasida bog‘liqlik mavjud bo‘lib, bunda natija va alohida turdagi faoliyat yoki mahsulot 
o‘rtasidagi bog‘liqlik istisno qilinmaydi. Bunday axborot sxemasi yordamida istalgan natijaga erishish nuqtayi 
nazaridan qaysi faoliyat iqtisodiy jihatdan samarali ekanligini tushunish mumkin bo‘ladi

Birinchi tur, taqdimot shakli (xususan, Qo‘shma Shtatlarda qo‘llaniladi) natijaga yo‘naltirilgan budjet-
lashtirishning “asosiy” darajasi hisoblanib, faoliyat natijadorligi to‘g‘risidagi ma’lumotlar budjet hujjatlarida aks 
ettirilgan, lekin budjet xarajatlari to‘g‘risida qaror qabul qilish jarayonida ishtirok etmaganligini nazarda tutuvchi 
budjetlashtirishdir. Agar resurslar kutilayotgan kelajakdagi ko‘rsatkichlarga yoki o‘tmishdagi ko‘rsatkichlarga 
bilvosita bog‘langan bo‘lsa (Avstraliyadagi kabi), bu budjetlashtirishning ikkinchi turini ko‘rsatadi. Bunday holda, 
natijalar haqidagi ma’lumotlar qaror qabul qilish jarayonida muhim rol o‘ynaydi. Biroq, bu holat resurs taq-
simotiga bevosita ta’sir qilmaydi va boshqa ma’lumotlar bilan birga ishlatiladi. Nihoyat, NYBning uchinchi turi 
erishilgan narsalar asosida resurslarni taqsimlashni o‘z ichiga oladi. Biroq, bu turdagi budjetlashtirish kamdan 
kam qo‘llaniladi.

So‘nggi yillardagi ilmiy qarashlar NYBni yangi tushunish tendensiyasini ko‘rsatmoqda. U iqtisodiyotning 
davlat sektori faoliyati samaradorligi va natijadorligini oshirishga qaratilgan hamda moliyaviy barqarorlikka 
erishishga ko‘maklashuvchi davlat xarajatlari va boshqaruvi (Public expenditure and management - P.E.M.) 
jarayoni bilan bog‘liq  [8]. P.E.M.da moslashtirilgan usullar orasida “rejalashtirish-dasturlash-budjetlashtirish”, 
shuningdek, noldan budjet rejalashtirish yoki “Zero-Based Budgeting” (“xarajat-foyda” tahlil bilan birga) mavjud. 
Undan “Rejalashtirish yo‘nalishi bilan muvofiqlikni oshirish usullari” sifatida foydalaniladi. Moliyaviy resurslarni 
boshqarish va uzoq muddatli xarajatlarni rejalashtirish masalalariga alohida e’tibor beriladi (faoliyatning o‘ta 
muhim va unchalik ahamiyatsiz yo‘nalishlari orasidagi farqni hisobga olgan holda).

Muammoning bunday ko‘rinishi iqtisodiy adabiyotda ko‘pincha “natijaga asoslangan boshqaruv” yoki 
“dasturiy maqsadli” (Performance management)  [9] deb ataladigan toifaga olib keladi. Uning boshlang‘ich 
nuqtasi - davlat faoliyati natijalariga rejalashtirilgan erishishning maksimal shaffofligi bo‘lib hisoblanadi. Boshqa 
tomondan, u xarajatlar va faoliyatni istalgan natijalar bilan bog‘lashni o‘z ichiga oladi. Samaradorlikni boshqa-
rish maqsadlar va standartlardan foydalanish orqali tashkilotlar, ishchi bo‘linmalar va shaxslar uchun ishlashni 
kutishning oldingi ex-ante bosqichini ta’kidlashga intiladi. Ex-ante atamasi “hodisadan oldin” degan ma’noni 
anglatuvchi iboradir. Oldindan yoki shartli talab – bu to‘lov qobiliyati bilan ta’minlanmagan tovarlar va xizmatlarni 
sotib olish istagidir.

Natijaga yo‘naltirilgan budjetlashtirish va natijadorlikni boshqarish ikki xil kategoriya ekanligi ular o‘rtasidagi 
munosabatlarga to‘sqinlik qilmaydi.

Natijaga yo‘naltirilgan budjetlashtirish, odatda, batafsil budjet nazorati bilan kamroq bog‘liq bo‘lib, bu o‘z 
navbatida “natijadorlikni boshqarish” toifasining elementlaridan biridir. Biroq, ko‘pincha natijalarga asoslangan 
boshqaruv budjetlashtirishga mutlaqo bog‘liq bo‘lmagan kontekstga ega bo‘lishi mumkin [10]. “Natijaga yo‘nalti-
rilgan budjetlashtirish” va “natijalarga asoslangan boshqaruv” toifalariga yondashuvlar o‘rtasidagi yaqin bog‘liq-
likka qaramay, ko‘pchilik mutaxassislar pirovardida amal qiladigan nuqtayi nazar NYBni alohida o‘ziga xos 
tushuncha sifatida ko‘rib chiqish kerak deb hisoblaydilar. Uning asosiy mohiyati budjet maqsadlarida ko‘rsat-
kichlar to‘g‘risidagi ma’lumotlardan foydalanishdir. Shu munosabat bilan “davlat sektorini boshqarish tizimini 
NYBni shakllantirishning eng muhim maqsadi sifatida” isloh qilish haqidagi bayonot [11] shubhali ko‘rinadi. Bu 
shuni anglatadiki, natijaga yo‘naltirilgan budjetlashtirish boshqaruv sikli doirasidan tashqariga chiqmaydi.

Yuqoridagilarga asoslanib va turli xil tushunchalarni hisobga olgan holda, biz NYBning o‘z ta’rifini taklif 
qilishga harakat qilamiz. Natijaga yo‘naltirilgan budjetlashtirish - bu strategik rejalashtirish, budjetlashtirish, 
yakuniy natijalarni baholash, shuningdek, budjet tizimlarining samarali faoliyat ko‘rsatish amaliyotini baholash 
va taqqoslashni o‘zida mujassam etgan natijaga yo‘naltirilgan tizimdir, bu esa budjet mablag‘larining belgi
langan tartibda taqsimlanishini davlat siyosatining maqsad va ustuvor yo‘nalishlariga mosligini ta’minlaydi [12].

T A D Q I Q O T  M E T O D O L O G I YA S I
“Natijaga yo‘naltirilgan budjetlashtirish” texnologiyasi bo‘yicha tadqiqotning induksion yo‘nalishi tanlangan 

bo‘lib, ilmiy bilishning iqtisodiy tahlil, mantiqiylik, ilmiy abstraksiyalash, guruhlash usullarilar orqali tadqiqot 
muammosi ochib berilgan. Xorijlik va yurtimiz olimlarining ilmiy ishlari tadqiqotning nazariy va metodologik 
asoslarini tashkil etadi.

Tadqiqotda “natijaga yo‘naltirilgan budjetlashtirish” bo‘yicha tizimli adabiyotlar tahlili amalga oshirildi. O‘rni 
kelganda shuni ta’kidlash kerakki, “natijaga yo‘naltirilgan budjetlashtirish”ni turli adabiyotlarda texnologiya, 
model, uslub, usul, tizim, mexanizm sifatida o‘rganilgan.

T A H L I L  V A  N A T I J A L A R
Natijaga yo‘naltirilgan budjetlashtirishni amalga oshirish bugungi kunda budjet jarayonining birinchi 

bosqichi: budjetni rejalashtirish bilan cheklanadi. Natijaga yo‘naltirilgan budjetlashtirishga o‘tish munosabati 
bilan budjetni rejalashtirish va ijro etish jarayonida yuzaga keladigan o‘zgarishlarning aksariyati ko‘rsatilayotgan 
davlat xizmatlarini moliyalashtirishni takomillashtirishga qaratilgan bo‘lishi kerak. Boshqacha qilib aytganda, 
dasturiy maqsadli budjetlashtirishga o‘tish natijasida budjet jarayonining alohida bosqichlari an’anaviy budjet 
jarayoniga nisbatan ko‘proq mehnat talab qiladigan va ko‘p vaqt talab qiladigan bo‘lishi mumkin.

Davlat xarajatlarini dasturiy maqsadli rejalashtirish va moliyalashtirish vositalarini ishlab chiqish uchun 
zarur shart-sharoitlarni yaratish uchun quyidagilar qo‘llaniladi:

●	 budjet jarayonining me’yoriy-huquqiy bazasida natijaga yo‘naltirilgan budjetlashtirishning asosiy tamo
yillarini qayd etish;

●	 o‘rta muddatli budjetni rejalashtirishga o‘tish;

●	 budjetlarning g‘azna ijrosi.

Biroq, O‘zbekistonda dasturiy-maqsadli budjetlashtirish tizimini yaratish jarayonini to‘liq va mukammal deb 
atash mumkin emas. Bu yo‘nalishda endi dastlabki qadamlar qo‘yilmoqda. Maqsadli dasturlarga sarflangan 
mablag‘lar natijalar bilan kuchsiz bog‘liqligicha qolmoqda. Ushbu muammo erishilgan natijalar va dasturni 
amalga oshirish uchun keyingi ajratmalar o‘zaro bog‘liqligining rasmiy mexanizmlarining yo‘qligi bilan izohla-
nadi [12].

Budjet rejalashtirishni isloh qilish bo‘yicha to‘plangan tajribani hisobga olgan holda, budjet jarayonining 
ushbu bosqichiga NYB vositalarini joriy etish sxemasini takomillashtirish zarurati kun tartibiga quymoqda. Bu 
budjetni rejalashtirish modelidagi tegishli o‘zgarishlarni nazarda tutadi. NYB vositalarini amalga oshirish uchun 
respublika darajasida qabul qilingan me’yoriy hujjatlarning amaldagi tizimi harakatlar tartibini belgilamaydi. Agar 
ko‘rsatkichlarning maqsadli qiymatlarining rejalashtirilgan xususiyatlaridan chetga chiqishi aniqlansa, budjet 
mexanizmi ham to‘g‘ri ishlamaydi. Bunday ish rejalashtirilgan ko‘rsatkichlarning bajarilmasligiga tashqi va ichki 
omillar ta’sirini baholash bo‘yicha jiddiy tahliliy ishlarni o‘z ichiga oladi. Bu holat ham tartibga solish algoritmi, 
ham yekspert baholari asosida amalga oshirilishi mumkin.

NYB ning amalga oshirilishini ta’minlaydigan kompleks mexanizmni yaratishda, birinchi navbatda, rag‘bat-
lantirish va samarali moliyaviy boshqaruvni yaratish nuqtayi nazaridan muammolarni aniqlash zarur. Islohot-
larga qiziqishni oshirish uchun samarali rag‘batlantirish tizimini joriy etish va doimiy ravishda takomillashtirish 
zarur.

Respublika darajasida NYBni amalga oshirishga e’tibor qaratilishi davlat moliyasini boshqarishning 
viloyatlar darajasida natijaga yo‘naltirilgan budjetlashtirishning ahamiyati va amalga oshirilgan harakatlar 
to‘g‘risida notekis xabardorlikka olib keladi. Bu NYB elementlarini eksperimental amalga oshirishning minta
qaviy tajribasini tushunishda muammolarni keltirib chiqaradi. Shuningdek, budjet tizimining barcha darajalarida 
budjet jarayonida NYBdan foydalanish uchun institutsional shart-sharoitlarni yaratish kerak. Bu muammoning 
ahamiyati shundan iboratki, aholi tomonidan olinadigan asosiy budjet xizmatlari, hatto ular budjetlararo trans-

Sfertlar hisobidan moliyalashtirilsa ham, asosan, hududiy hokimiyat organlari orqali amalga oshiriladi. Budjet 

jarayonini isloh qilishni ta’sis subyektlari va mahalliy hokimiyatlarga o‘tkazish uning faoliyatini mahalliy hokimi
yat islohotlari, budjetlararo munosabatlarni isloh qilish bilan muvofiqlashtirishni talab qiladi.

Agar biz NYBni institut deb hisoblasak, unda jiddiy nosozliklar va muvaffaqiyatsizliklar xavfini sezilarli 
darajada kamaytiradigan mexanizmga ega bo‘lish kerak. NYBni shakllantirish mexanizmini yaratish xarajatlari 
shu qadar yuqori bo‘lishi mumkinki, NYBni joriy etish hatto o‘rta muddatli istiqbolda ham sezilarli ijobiy ta’sir 
ko‘rsatish uchun yetarli bo‘lmasligi mumkin. Shu sababli, zamonaviy sharoitda asosiy sa’y-harakatlar Respub-
lika budjet tizimining barcha darajalaridagi budjet jarayoni ishtirokchilarini “zarar qilmaslik” tamoyili asosida 
budjetlashtirishning samaradorligini oshirish elementlari bilan tanishtirishga qaratilgan. NYBni keng miqyosda 
amalga oshirish terminologiyada aniqlik va uning vositalaridan foydalanishning ishlab chiqilgan modelini talab 
qiladi. Bugungi kunga qadar budjet qonunchiligida budjet mablag‘laridan foydalanishda natijadorlik va samara-
dorlik tamoyili faqat e’lon qilingan. Biroq, zamonaviy budjet amaliyotida ushbu tamoyilni “belgilangan natijalarga 
erishish zarurati” orqali talqin qilish turli mazmunga ega bo‘lishi mumkin. Shunday qilib, qabul qilingan bud-
jetlar nuqtayi nazaridan “aniqlangan natijalar” borgan sari faqat budjet daromadlari va xarajatlarining umum-
lashtirilgan xarakteristikasiga aylanib bormoqda, budjetni rejalashtirish subyektlari faoliyatining aniq natijalari 
esa natijalarga yo‘naltirilgan budjetlashtirish nuqtayi nazaridan huquqiy nuqtai-nazardan faqat ayrim alohida 
qismlardan iborat bo‘lib qolmoqda [13].

Hokimiyatlar darajasida “Hududiy maqsadli dasturlar to‘g‘risida”gi nizomni ishlab chiqish zarur. Bir necha 
yillardan buyon hokimiyatlarda maqsadli dasturlar amalga oshirilmoqda. Biroq, ko‘pgina hokimiyatlarda ularni 
rejalashtirish, qabul qilish, bajarish va amalga oshirilishini nazorat qilish mexanizmi hech qanday tarzda mus-
tahkamlanmagan. Amaliyotdan ko‘rinib turibdiki, bunday dasturlar faqat yirik shaharlar va tumanlarida ishlab 
chiqilgan. Mahalliy o‘zini o‘zi boshqarishning huquqiy hujjatlari tizimiga budjet jarayonida dasturiy-maqsadli 
rejalashtirishning samarali tizimini amalga oshirish uchun shart-sharoit yaratadigan va shahar budjeti xarajatla-
rini qayta yo‘naltirish uchun asos yaratadigan moliyaviy huquq normalarini kiritish zarur. Bu budjetlashtirishda 
natijalarni boshqarish uchun xizmat qiladi.

Respublika va mahalliy darajalarda har bir dastur uchun uning parametrlarini o‘zgartirish yoki belgilangan 
vazifalar bajarilmagan taqdirda uni amalga oshirishni to‘xtatish tartibini ishlab chiqish kerak. Mavjud maqsadli 
dasturlarni inventarizatsiya qilish va ularning bajarilishini doimiy ravishda nazorat qilish zarur [14].

Hududlarda NYBni amalga oshirish bo‘yicha aniq chora-tadbirlar quyidagilar bo‘lishi mumkin:

●	 ko‘rsatilayotgan xizmatlarga bo‘lgan ehtiyojni hisobga olish tizimini yaratish;

●	 budjet ijrosi natijasida tasdiqlangan yillik xarajatlar ko‘rsatkichlarining haqiqiy xarajatlardan chetga 
chiqish sabablarini tahlil qilish va baholash;

●	 budjet xarajatlarini shakllantirish mexanizmlarini joriy yetish, budjetdan moliyalashtirish hajmlari va bel-
gilangan natijalarga erishishga qaratilgan chora-tadbirlar tizimi o‘rtasidagi bog‘liqlikni ta’minlash;

●	 davlat organlari va ularning tarkibiy bo‘linmalarini budjet xarajatlari samaradorligini oshirish uchun zaxi
ralarni izlashga rag‘batlantirish;

●	 davlat sektori muassasalarining ish sifatini baholash va yakuniy natijalarga erishish darajasini tahlil 
qilish asosida budjet xarajatlari samaradorligini baholash uchun ko‘rsatilayotgan budjet xizmatlari moni
toringi va samaradorligi tizimini yaratish;

●	 turlari bo‘yicha budjet xizmatlarini ko‘rsatish sifati standartlarini va haqiqatda ko‘rsatilgan budjet xizmat-
lari sifatining oldindan belgilangan standartlarga muvofiqligini baholash tartibini tasdiqlash;

●	 budjet xizmatlarini ko‘rsatish sifati standartlari mavjudligi nuqtayi nazaridan amaldagi normativ-huquqiy 
hujjatlarni inventarizatsiya qilish;

●	 budjet xizmatlarini inventarizatsiya qilish, uning natijalariga ko‘ra ularning optimal ro‘yxatini aniqlash, 
budjet xizmatlarini ko‘rsatish sifati va miqdoriy ko‘rsatkichlarining budjetni rejalashtirishdagi rolini 
kuchaytirish;

●	 imtiyozlarni aniqlash, budjet xizmatlari tuzilmasida ustuvor yo‘nalishlarni aniqlash, shuningdek, davlat 
sektori muassasalari va hokimiyatlar faoliyatini baholash maqsadida aholi o‘rtasida so‘rovlar tashkil 
etish.

Shuningdek, NYBni amalga oshirishda davlat xaridlari tizimi orqali ushbu natijalarga erishish uchun 
ajratilgan mablag‘lardan foydalanish samaradorligini ta’minlaydigan mexanizmlardan samarali va mahsuldor 
foydalanish texnologiyalarini parallel ravishda amalga oshirish muhim ahamiyatga ega [15].

1-rasm: Natijaga yo‘naltirilgan budjetlashtirish vazifalari

Shu bilan birga, samarali budjetlashtirish amaliyotida zamonaviy axborot texnologiyalari katta amaliy 
ahamiyatga ega. Bunday modernizatsiya ko‘plab muammolarni boshqa darajada, davlat sektorida hal qilish 
imkonini beradi. Bundan tashqari, NYB vositalari samaradorligining yana bir muhim jihati davlat xizmatchila-
rining uni amalga oshirishga bo‘lgan qiziqishining ortishi, uni amalga oshirish zarurati bilan asoslanadi. NYB 
vositalaridan foydalanishning muvaffaqiyat omillari orasida quyidagilar ustunlik qiladi:

●	 rahbariyat tomonidan qo‘llab-quvvatlash;

●	 NYB mexanizmlarini amalga oshirishni ta’minlovchi mustaqil infratuzilmani shakllantirish;

●	 ularni amalga oshirish va foydalanish xarajatlari va ushbu faoliyat natijalari o‘rtasidagi munosabatlarni 
doimiy ravishda baholash;

●	 tegishli xodimlarni tayyorlash.

Boshqacha qilib aytganda, NYBni joriy yetish inson resurslarini rivojlantirish, xodimlarni, davlat xizmatchi-
larini rag‘batlantirish zaruratini keltirib chiqaradi. Bu umuman olganda barcha resurslardan samarali foydala
nishga qaratilgan jarayondir [16].

X U L O S A
Yuqorida keltirilgan fikrlarga asoslanib, biz zamonaviy sharoitda O‘zbekiston ixtisoslashtirilgan natijaga 

yo‘naltirilgan budjetlashtirish mexanizmini yaratish emas, balki mamlakat budjet tizimining barcha darajalarida 
budjet jarayonini natijaga yo‘naltirilgan budjetlashtirish tamoyillaridan foydalanish uchun tayyorlash yo‘lini tan-
ladi, degan xulosaga kelishimiz mumkin. Bu tegishli budjetlarni rejalashtirish subyektlari faoliyatiga asos bo‘lishi 
lozim. Bu murosasiz va to‘g‘ri pozitsiyadir, chunki ma’lumot, motivatsiya va moslashish nuqtayi nazaridan 
bizning budjet tizimimiz NYBni kuchaytirishga tayyor emas. Hatto vazirliklarning ba’zi bir tajribasi va natijalarga 
yo‘naltirilgan budjetlashtirishda xorijiy tajribalarni hisobga olgan holda ham bu fikr o‘rinlidir. Biroq, NYBni amalga 
oshirishning ixtisoslashtirilgan mexanizmi mavjud emasligiga qaramay, budjet jarayonining rivojlanish vektori 
aniqlandi desak mubolag‘a bo‘lmaydi.

Shu sababli, barcha darajadagi ijro etuvchi hokimiyat organlari mavjud vositalarni tegishli darajadagi o‘zla-
rining ehtiyojlari va imkoniyatlariga moslashtirish bilan bog‘liq jiddiy muammolarga duch kelishadi. Shuningdek, 
natijaga yo‘naltirilgan budjetlashtirishga asoslangan davlat va mahalliy resurslarni boshqarishda rag‘batlan
tirish va sanksiyalar tizimini ishlab chiqish va bosqichma-bosqich joriy etish bo‘yicha maqbul yondashuvlarni 
ishlab chiqish ham o‘ta dolzarb vazifadir.

